
IMIYALELO NENGCACISO   
 
1. 
 
2. 

Nceda ufunde eli phepha ngenyameko phambi kokuba uphendule imibuzo. 
 
Musa ukuzama ukufunda lonke iphepha.  Yiya kwisiqulatho kwiphepha 
elilandelayo uze uphawule amanani emibuzo esetwe kwiincwadi ozifundileyo 
kulo nyaka.  Emva koko, funda le mibuzo uze ukhethe ofuna ukuyiphendula. 

  

 
3. Eli phepha linamaCANDELO amaNE: 

 
ICANDELO A:  Inoveli (35) 
ICANDELO B:  Idrama (35) 
ICANDELO C:  Amabali amafutshane (35) 
ICANDELO D:  Isihobe (35) 

  

 
4. 
 
5. 
 
 
6. 
 
 
7. 
 
8. 
 
9. 

Landela imiyalelo ngononophelo ekuqaleni kwecandelo ngalinye. 
 
Phendula umbuzo ube mNYE nakweliphi iCandelo kula, A, B, noC. Phendula 
imibuzo ibe miBINI kwiCandelo D. 
 
Bhala iimpendulo zakho ngokuchanekileyo ngokwendlela yokunombola 
esetyenzisiweyo kwiphepha lemibuzo. 
 
Qala icandelo NGALINYE kwiphepha ELITSHA. 
 
Bhala ngokucocekileyo nangokucacileyo. 
 
Ingcebiso yokulawula ixesha: Sebenzisa imizuzu engama-60 kwicandelo 
ngalinye. 

IPHEPHA LESIQULATHO 
 
Eli phepha liza kukunceda ukuba ukwazi ukukhetha imibuzo ofuna ukuyiphendula 
ngaphandle kokufunda lonke iphepha. 

  

 
ICANDELO A:  INOVELI 
 
Phendula umbuzo ube MNYE kweli Candelo. 

 

INANI LOMBUZO UMBUZO AMANQAKU 
1. Kusa kusihlwa Umbuzo omde 

 
35 

OKANYE 
2. Kusa kusihlwa Umbuzo omfutshane 35 

OKANYE 
3. Umqol'uphandle Umbuzo omde 35 

OKANYE 
4. Umqol'uphandle Umbuzo omfutshane 35 

 
ICANDELO B:  IDRAMA 
 
Phendula umbuzo ube MNYE kweli Candelo. 
5. Ndiyekeni Umbuzo omde 35 

OKANYE 
6. Ndiyekeni Umbuzo omfutshane 35 
 
ICANDELO C:  AMABALI AMAFUTSHANE 
 
Phendula umbuzo ube MNYE kweli Candelo. 
7. Ndakuyicel'ivuthiwe Umbuzo omde 35 

OKANYE 
8. Ndakuyicel'ivuthiwe Umbuzo omfutshane 35 

 
ICANDELO D:  ISIHOBE 
 
Phendula nayiphi imibuzo emiBINI kweli Candelo. 
9. Zixolise Umbuzo omfutshane 17½ 

OKANYE 
10. Umnt'onesidima Umbuzo omfutshane 17½ 

OKANYE 
11. Inyaniso Umbuzo omfutshane 17½ 

OKANYE 
12. Intombi yam Umbuzo omfutshane 17½ 
 
 
 
 
 
 
 
 



IsiXhosa Ulwimi Lokuqala Olongezelelweyo (FAL)/P2     4                                     DBE/Novemba 2010 
           NSC 

Akuvumelekanga ukufotokopa eli phepha                                                                               Tyhila iphepha 

 
 
ULUHLU LOKUKHANGELA   
 

ICANDELO AMANANI 
EMIBUZO 

INANI LEMIBUZO 
EPHENDULWAYO 

PHAWULA

A: INoveli 
 (Umbuzo omde OKANYE umbuzo 
 omfutshane) 

 
1 – 4 

 
1 

 

 OKANYE   
B: Idrama 
 (Umbuzo omde OKANYE umbuzo 
 omfutshane) 

 
5 – 6 

 
1 

 

 OKANYE   
C: Amabali amafutshane  
 (Umbuzo omde OKANYE umbuzo 
 omfutshane) 

 
7 – 8 

 
1 

 

 OKANYE   
D: Isihobe  9 – 12 2  

 
QAPHELA: Phendula umbuzo ube mNYE nakweliphi iCandelo kula, A, B, noC. 

Phendula imibuzo ibe miBINI kwiCandelo D. 

ICANDELO A:  INOVELI   
 
UMBUZO 1 (UMBUZO OMDE) 
 
Kusa kusihlwa – KS Bongela 

  

 
Liyinene elithi ukusa kuhambelana nempumelelo. Kude kwasa nakuMpumelelo, 
waphuma ebunzimeni ebesoloko ekubo. Ngqina olu luvo ngamahla-ndinyuke athe 
wadibana nawo ebomini bakhe. (190 – 240 amagama) 

  
 
[35] 

 
OKANYE  

 
UMBUZO 2 (UMBUZO OMFUTSHANE) 
 
Kusa kusihlwa – KS Bongela 

  

 
2.1 Funda esi sicatshulwa silandelayo uze uphendule imibuzo.   
 
 Uthe akuyibuza impilo kwathi kanti uziqhwayele uthabeni wazinqikela ilitye 

elineembovane. Ithi ukuthi phuhlu kwayo yatsho kwabanda. 
 
"Uyakwazi wena ukubuza impilo kum?  Uyikhathalele impilo yam nokuba 
uzicingela ukuba uhlikihlile phantsi kweenwele?  Urhaqaza urhaqaze iveki 
yonke nezi rabishi ulala ezihotele ubuye uze kunyuza inyilo kum?"  Hayi ke 
uye wemkisela ngentlamba engasathethi ede waxhapha amagwebu. Indoda 
yona isuke yangathi isemaphupheni amabi, sasuka isikhumba sentloko 
nesomzimba sashwabana.  Kuthe geve geve emadolweni kwathi xhokro 
entliziyweni ee yefe yefe amandla.  Kwalile ethubeni ephulaphule ezi 
ndudumo ebukele nale mibane itshawuzayo, kwee nyendu umnyele, kwee 
fixi. 
 
"Hi Nomakhwezi yintoni le imbi kangaka undenza yona? 
 
Yintoni le ibangela ukuba ubomi obu ubenze bukrakre kanje kungekho 
sizathu?  Xa unditshutshisa emzini wam ngenxa yempixano yolwimi lwale 
lokishi uthi mandiye phi?  Yintoni ebangela ukuba ndifike sewuligwele kum 
ngento engenasihlahla?  Ngubani lo ukuxelela le mfungumfungu?" 

  
 
 

 
 2.1.1 Ngubani lo kuthethwa ngaye? (1) 
 
 2.1.2 Kutheni engaphenduli impilo le ibuzwayo nje?  Khetha kwezi 

zilandelayo: 

A     Udanile 
B     Uyacaphuka 
C     Ukruqukile 

 
 
 
 
 
(1) 

 
 2.1.3 Lo uthethayo uthetha ukuthini xa esithi ucinga ukuba uhlikihlile 

phantsi kweenwele? 
 
(2) 

 2.1.4 Lungisa le ntetho ibhaleke kakuhle, "uze kunyuza inyilo kum". (2) 
 
 2.1.5 Lo mntu uthethayo ulungile okanye akalunganga.  Xhasa 

impendulo yakho.   
 
(2) 

 
 2.1.6 Le ndoda yeva njani xa ithukwa ngulo mfazi?  Khetha isivakalisi 

esiNYE ukuxhasa impendulo yakho kumhlathi wesi-2 
kwisicatshulwa. 

 
 
(2) 

 
 2.1.7 Ngokwasencwadini ingaba ngenene le ndoda iyarhaqaza?  Xhasa 

impendulo yakho. 
 
(2) 

 
 2.1.8 Ungaziva njani xa inganguwe lo ukwesi simo sokuthukwa 

kangaka? Nika isizathu sempendulo yakho. 
 
(2) 

 
 2.1.9 Xela indlela umbhali asebenzise ulwimi ngayo kwesi sivakalisi. 

 
"Urhaqaza urhaqaze iveki yonke nezi rabishi ulala ezihotele ubuye 
uze kunyuza inyilo kum." 

 
 
 
(2) 

 
 2.1.10 Chonga isivakalisi esithetha ukuba le ndoda yaxakwa yinto 

emayiyenze, yatyhafa. 
 
(2) 

 
 2.1.11 Ingaba le ndoda uyibona ingumlinganiswa ongqukuva okanye 

osicaba?  Nika isizathu sempendulo yakho. 
   
    (2) 

 
 2.1.12 Ngumfazi otheni lo unje endodeni yakhe?  Khetha kwezi: 

 
A     Unobukhwele  
B     Ukrwada ngendalo 
C     Zombini ezi zingentla 

 
 
 
 
(1) 

 
2.2 Funda esi sicatshulwa silandelayo uze uphendule imibuzo.   
 

 "Hayi mani phulaphula xa kuthethwa Nomakhwezi.  Akungomntu wokuqala 
ukwenda, nofumana iinzima.  Ayizizo nanzima ezi, ngaphandle nje kokuba 
uphanjaniswa lulwimi lwento ongakhange uyibambe ngokwakho.  Le nto 
uyifuthuzelayo iza kukuphoxa…"  
 
Dadobawo!  Ungakhe ulinge undixelele ngento yokwenda kwam, ungazange 
wende wena.  Ndiyakucebisa ukuba ungangeni ezintweni zam.  Andinakuze 
ndiyinyamezele le nokuba kuthiwa mandinyamezele.  Ukuba kobu bulumko 
bakho uzama ukuquma uLungile kule mikhwa yakhe, ingasuka ihle ehlayo, 
torho.  Uza kundazi namhlanje ukuba ndingubani na lo mfana kaNtsibande. 
Nokokuba sekusithiwa iintsiba zakhe zinde zigqiba ilizwe eli, ufike esitishini 
kule kaSoluthi intombi.  Sis!  Ndigezelwe yinja!?" 
 
UYolisa umthobozile enyamezele ezo zinyembo naloo ntlamba wada waba 
uyanqandeka.  Uyeke ngelithi umgcade ukufika kwakhe ngoLwesihlanu. 
Njengokuba iveki isiya icukutheka, nokhofukhofu lukaNomakhwezi luye 
lukhula ngokukhula ngokokude ngamanye amaxesha amane ukuhlasimla 
nokuba uyedwa.  Ide yafika impela-veki waba uyafika uyise kaMpumelelo, loo 
nto ebuya eyekelele umzimba engazi ukuba litshawuza imibane. 
Wayengenalo nofifi lokuba kunyembelekile.   

 2.2.1 Yintoni le uNomakhwezi axelelwa yona ngudadobawo wakhe? (2) 
 
 2.2.2 Yintoni isizathu sokuba athethe ngolu hlobo uYolisa? (2) 
 
 2.2.3 Yintoni le angenakuze ayinyamezele uNomakhwezi? (2) 
 
 2.2.4 Isithethi esithetha kumhlathi wesi-2 ngumntu onjani?  (2) 
 
 2.2.5 Cacisa intetho ethi, "Uza kundazi namhlanje ukuba ndingubani na 

lo mfana kaNtsibande." 
 
(2) 

 
 2.2.6 Ngqina okanye uphikise amazwi athi kuyanyanyezelwa emzini 

ngumfazi.  Nika isizathu sempendulo yakho. 
 
(2) 

 
 2.2.7 Kutheni lo mfazi esithi, "Ndigezelwe yinja" nje.  Ingubani yona le 

nja? 
 
(2) 

   [35] 
 

OKANYE   
 
UMBUZO 3 (UMBUZO OMDE) 
 
Umqol'uphandle – PM Ngani 

  

 
Ngokwenene uMnumzana uHlobo ngumakhwekhwetha womcuphi, ngqina oku 
ngokuthi ubeke elubala ubuchule abusebenzisileyo ekubambeni ababulali bakaEddie 
noLulama. (190 – 240 amagama) 

  
 
[35] 

 
OKANYE   

 
UMBUZO 4 (UMBUZO OMFUTSHANE) 
 
Umqol'uphandle – PM Ngani 

  

 
4.1 Funda esi sicatshulwa silandelayo uze uphendule imibuzo.   
 
 "Siza kuwe njengomntu esamnyula ukuba abe yimanejala phaya eMoonglow. 

Khawusiphe ilizwi, mfondini." 
 
"Makhe ndibuze le, khaba lakuthi: xa ndingumqobo phambi kweenjongo 
neminqweno yenu, yini ukuba ningandikhuphi esihlalweni okanye 
nasembuthweni ngokwawo?" 
 
"Eddie, mfondini sesikungenise kakhulu ekhwapheni.  Xa sinokukutyekeza 
emva kokuba singavisisananga ngalo mcimbi, sazi njani ukuba 
akungebalekeli emapoliseni, uyokusikila, sibanjwe ngaloo ntsangu yethu 
yebhongo … 

 Kambe ke mandiniphe imbilini yam ngalo mbandela wentsangu – njengoko 

ndisoloko ndinicacisela xa nindiphimisayo ngawo.  Niyazazi iinjongo zethu xa 
sasiseka iMoonglow Night Club.  Sasisithi sifuna ukunika ulonwabo ebantwini. 
Sasisithi sifuna ukwenza indawo apho abantu banokuhlaziya iingqondo zabo 
ngexesha labo lokuphumla.  Amagunya okuwuqhuba lo mbutho sawanikwa 
ngokwaziwa ukuba singaba nezo njongo ziphile kangako.  Mna ke 
andikaguquki kwezo njongo. 
 
"Mbungu mni na wona lo wentsangu sifuna ukuwufaka ebantwini?  Indawo 
yolonwabo nempilo singathini ukuyijika siyenze umsitho wakwaLambathayo? 
"Intsangu inemali – nam ndiyavuma. Kodwa ke ziyintoni iziphumo zayo kothe 
wayitshaya? ... 
 
"Yintoni yona intsangu – umhluthi wengqondo nomonakalisi wempilo?  Nifuna 
kwande ubugewu ngoku kanye bekupheliswa ubugewu ngokuvulelwa 
kotywala?  Niyolelwe yintoni ekuboneni abantu bakuni bezalise 
ezintolongweni? … 
 
Besifuna u-ewe no-hayi qha kuwe, Eddie.  Le ntshumayelo ubuyenza 
ayingeni ndawo emcimbini … Siza kukunika iinyanga ezintathu ube 
uwuhlafunisisa lo mpoposho wethu.  Emva kwezo nyanga, siyahlukana 
nawe."  

  

 
 4.1.1 Le ncoko iphakathi kukaEddie naba bantu:  Khetha:  
 
  A     Abecuphi baseMonti 

B     Amalungu eMoonglow Night Club 
C     Linda Monti noLulama 

 
 
(1) 

 
 4.1.2 Bafuna ntoni kanye aba bantu kuEddie? (2) 
 
 4.1.3 Chaza iyantlukwano phakathi kwala maqela mabini.  (2) 
 
 4.1.4 Yintoni ebangela ukuba bamthi nca kangaka uEddie xa engafuni? (2) 
 
 4.1.5 UEddie yindoda enomqolo. Ngqina la mazwi ngokucaphula intetho 

yakhe engqina oku apha kwisicatshulwa. 
 
(2) 

 
 4.1.6 Xela izizathu zokusekwa kwalo mbutho zibe ziBINI. (2) 
 
 4.1.7 Ibinzana elithi, "Mbungu mni na wona lo wentsangu …" libonisa 

ntoni? 
 
(2) 

 
 4.1.8 Ithetha ukuthini intetho ethi, "Intsangu inemali"? (1) 
 
 4.1.9 Xela iziphumo zokutshaya intsangu ezikhankanywe kwisicatshulwa 

zibe ziBINI. 
 
(2) 

 
 4.1.10 Ingaba aba bantu bathetha noEddie bayamhlonipha 

njengemanejala yabo?  Nika isizathu sempendulo yakho. 
 
(2) 

 4.1.11 Chonga isivakalisi esimphoxayo uEddie. (1) 
 
 4.1.12 Ingaba emva kweenyanga ezintathu bahlukana naye uEddie? 

Xhasa impendulo yakho. 
 
(2) 

 
 4.1.13 Le ntsangu kuxoxwa ngayo apha yayiza kufumaneka phi, 

ifumaneka njani? 
 
(2) 

 
4.2 Funda esi sicatshulwa silandelayo uze uphendule imibuzo.   
 
 Umfo wakwaHlobo uzibone seleyinyathela iNdende ngeqegu lakhe. 

Akubanga kudala, waba selemisa phambi kwendlu awayibona esekude. 
Yayibhalwe ngokucacileyo phezu komnyango: -7B.  Kulapho ke wayehlala 
khona uEddie esaphila.  Wafika sezilapho izixhiphothi ezibini zamapolisa. 
Ayebekwe kwangephezolo ukuba agcine kungabikho namnye ongenayo, 
kungabikho nophumayo.  Uthe esihla emotweni, abe selemkhawulela, elinde 
eminye imiyalelo.  

"Ndifuna omnye wenu andikhaphe xa ndingenayo ngaphakathi."  Lowo ke ibe 
ngokaHlobo umyalelo, ethetha engemanga, ingqondo sele ingxamele 
phambili.  "Omnye kuni uya kushiyeka phandle, anqande kungangeni mntu." 
Ngephanyazo nje engene uHlobo loo ndlu ibe ngumbhodamo.  Impahla 
iphoswe ngapha nangapha, kuphendlwa nesibi esasilapho.  Wayeba 
ngatshona ngapha, abuye ze umcuphi wabantu.  Kwakucacile ukuba uEddie 
lo wayengumntu onomdla kwizinto ezininzi.  Kwakuzele apho yingqokelela 
yezinto ngezinto-ukusuka kwezakhayo de kuye kwimfitshimfitshi yamabhinqa. 
Kuloo mgubhululo, eyaba yeyokugqibela kuHlobo yaba kukufunda nganye 
nganye kwisipha seencwadi ezazibhalelwe uEddie. Inkoliso yazo yayizezivela 
kuLinda …  Ukunyamezela kwakhe uHlobo kuvuzwe ngento ephathekayo. 
Kuthe sekunini, wagagana neyona ncwadi eyaba nomdla kuye.  Leyo 
yayibhalwe ngezolo – isisijungqana kodwa ithwele lukhulu. 

  

 
 4.2.1 Yindlu kabani le kwakungenwa kuyo? (1) 
 
 4.2.2 Yintoni isizathu sokuba kuze kugqogqwa le ndlu?                         (2) 
 
 4.2.3 Yintoni ebangela ukuba okaHlobo athi omnye makashiyeke 

phandle? 
 
(1) 

 
 4.2.4 Bhala umongo weleta eyayibhalwe nguLinda eyibhalela uEddie. (2) 
 
 4.2.5 Nika isizathu esibangela ukuba uLinda Monti aziwe phantse 

ngumntu wonke eMonti. 
 
(2) 

 
 4.2.6 Umbhali uthetha ukuthini xa esithi indlu yayingumbhodamo? (2) 
 
 4.2.7 UHlobo waziva enjani akufumana ileta kaLinda, iyintoni 

eyayibangela ukuba azive ngolo hlobo?      
 
(2) 
[35] 

 
AMANQAKU ECANDELO A:  35 

ICANDELO B:  IDRAMA   
 
UMBUZO 5 (UMBUZO OMDE) 
 
Ndiyekeni – DM Jongilanga 

  

 
"Umntu akagqitywa ungasiboni isithunzi sakhe nemizila yeenyawo zakhe."  Ngqina la 
mazwi ngokuthi ujonge izenzo zabalinganiswa abaphambili apha kulo mdlalo. 
(190 – 240 amagama) 

  
 
[35] 

 
OKANYE  

 
UMBUZO 6 (UMBUZO OMFUTSHANE) 
 
Ndiyekeni – DM Jongilanga 

  

 
ISICATSHULWA A   
 
6.1 Funda esi sicatshulwa silandelayo uze uphendule imibuzo.   
 
 NDILA: 

 
LONI: 
 
NDILA: 
 
LONI: 

... Wawungabazi abantu.  Uyabazi ngoku. 
 
Indoda ayikhwazi ingekaphumi ehlathini mfo kaNdila. 
 
Andisekho nasenyeleni, sendithe ngcu emantla alo. 
 
Ithambo lenyoka lihlab'elimzondayo, linobuzaza sele ibole yagqiba. 
(Watsho ephuma).  Xa sel'ingcwatyiwe libola bhutyu ligubeke. 
(Gquzu bahleke abasendlwini) 

 

 
 6.1.1 Uyavumelana okanye akuvumelani nentetho kaNdila yokuba 

uMawonga wayengabazi abantu?  Xhasa impendulo yakho 
ngokwalapha encwadini. 

 
 
(3) 

 
 6.1.2 UNdila uthi akasekho nasenyeleni ngoku.  Ingaba wenza msebenzi 

mni ngoku? 
 
(1) 

 
 6.1.3 Ngubani oyena mntu wadala ubutshaba phakathi kukaLoni 

noNdila? 
 
(1) 

 
 6.1.4 Lo mntu umbhale KUMBUZO 6.1.3, ingaba wayebangelwa yintoni 

ukuze adale umsantsa phakathi kwala madoda mabini? 
 
(1) 

 
 6.1.5 Ngoobani abanye abantu ababini abakule ndlu bancokola kuyo 

uLoni noNdila? 
 
(2) 

 
 6.1.6 Chaza ukuba yintoni edibanisa uNdila naba bantu babini ubabhale 

KUMBUZO 6.1.5? 
 
(2) 

 
 6.1.7 Ingaba yena uLoni ubekwa yintoni kule ndlu akuyo ngoku? (1) 

 6.1.8 Ucinga ukuba amazwi kaLoni athi: "Ithambo lenyoka 

lihlab'elimzondayo" aye aba bubunyani apha ekuqhubekekeni 
komdlalo?  Xhasa impendulo yakho. 

 
 
(3) 

 
ISICATSHULWA B   
 
6.2 Funda esi sicatshulwa silandelayo uze uphendule imibuzo.   
 
 NJOBE: 

 
 
ZANELE: 
 
MAQHINGA: 
 
FUNEKA: 
 
NJOBE: 

O! Ngubani lo wayenkqonkqoza ekhwaza ngemali yakhe 
ephelele apho ngokuhlwa kweCawe? 

Tyhini silibele, wayezile ndamgxotha kuba ndamala kudala. 
 
O! Nxayiphi ngoku benisithi unenyanga engasezi apha? 
 
Ukulibala yinto ekhoyo. 
 
Madoda khanigubhulule le ndlu, ngoku. 

 

 
 6.2.1 Ngubani lo mntu uZanele athi wayezile waze wamgxotha? (1) 
 
 6.2.2 Olu lwazi lokuba lo mntu umbhale KUMBUZO 6.2.1 wayeze 

kunkqonkqoza efuna imali yakhe uNjobe ulifumene phi? 
 
(1) 

 
 6.2.3 Chaza ngezivakalisi eziBINI ukuba le mali lo mntu akhala ngayo 

ityiwe yagqitywa njani apho kwaZanele? 
 
(2) 

 
 6.2.4 Nika izinto ezimBINI eziye zafunyanwa ngamapolisa kwaZanele, 

neziye zakhokelela ekubanjweni kwabarhanelwa. 
 
(2) 

 
 6.2.5 "Ukulibala yinto ekhoyo."  Ingaba babelibele nyhani ooFuneka?  

Xhasa impendulo yakho. 
 
(2) 

 
 6.2.6 Ngokophando kufumaniseke ukuba ngubani oyena mntu 

ukhokelele ekufeni kwalo mntu ubekhala ngemali yakhe?  Xhasa 
impendulo yakho. 

 
 
(2) 

 
 6.2.7 Ingaba lo mntu umbhale KUMBUZO 6.2.6 wafumana esiphi 

isigwebo? 
 
(1) 

6.3 Tshatisa intetho okanye amazwi omlinganiswa akuKHOLAM A nomlinganiswa 

ochanekileyo kuKHOLAM B.  Bhala kuphela inombolo nonobumba 
ofanelekileyo, umzekelo: 6.3.11 K. 

  

 
 KHOLAM A KHOLAM B  
 6.3.1 

 
 
6.3.2 
 
 
6.3.3 
 
 
6.3.4 
 
6.3.5 
 
 
6.3.6 
 
 
6.3.7 
 
 
6.3.8 
 
6.3.9 
 
 
6.3.10 

ULiziwe akekho klasini.  Uthunywe 
umqabulo nguNdila. 
 
Ninga ningasindisa umphefumlo omnye 
osel'ukiya kiyeka kufe amawaka? 
 
Akusekho mntwana ufundiswa tywala 
kule mihla, bazifundela kula maxethuka. 
 
Akacingi ukusenza ibhari esi sikolo. 
 
Laa ncukuthu inguMadala iza kuyihlanza 
imali yabantwana bam. 
 
Andinaxesha leencede Sammy xa 
ndijongene nesangxa. 
 
Niphi na nina Sammy xa uDicksie 
esiwelwa ngumgodi. 
 
Ndakuyibambisa intaka leyo ndiyithini? 
 
Mna ndisaswele amaqhinga okubhabhisa 
iingqanga. 
 
Itheko malifane nelinye.  Give us music. 

A

B

C

D

E

F

G

H

I

J

Loni 
 
Mandla 
 
Ndila 
 
Ntaba 
 
Funeka 
 
Madala 
 
Zingiwe 
 
Zanele 
 
Nonceba 
 
Maziko 

 

 (10 x 1)  (10) 
[35] 

 
                                                                             AMANQAKU ECANDELO B:  35 
 
ICANDELO C:  AMABALI AMAFUTSHANE   
 
UMBUZO 7 (UMBUZO OMDE) 
 
Ndakuyicel'ivuthiwe – LL Ngewu & EZ Guqa 

  

 
Ndakuyicela ivuthiwe 
 
Isiko lisiko.  Ukutyeshela ukulilandela kukholisa ukungabi naziphumo zihle.  Ngqina le 
nyaniso ngokubhekiselele kwibali elithi, "Ndakuyicela ivuthiwe", apha kule ncwadi. 
(190 – 240 amagama) 

  
 
 
 
[35] 

 
OKANYE   

UMBUZO 8 (UMBUZO OMFUTSHANE) 
 
Ndakuyicel'ivuthiwe – LL Ngewu & EZ Guqa 

  

 
8.1 Funda esi sicatshulwa silandelayo uze uphendule imibuzo.   
 
 Ikhikhizela laseDangwana 

 
Usukumile kwisitulo ebethe chu kuso wakhulula idyasi bubhatyi yakhe 
wayijula kude ngokunga ugxotha ishwangusha.  Akazihluphanga ngokuba 
abe ekhulula izihlangu kuba kuzo akukho nasinye ebesisenomhluzi.  Ukhabe 
nje unyawo, sataka phaya kude isihlangu ngokunga sichwayitile ukwehlukana 
nengcinezelo.  Iinzwane zivele ziyimingqandanda kwimingxuma yezo zinto 
ekubonakala ukuba zakha zazikawusi ngeemini zazo.  Ezi nzwane bese 
kubonakala ukuba zizakhele ubuhlobo naloo mingxuma kangangokuba 
zingakhalaza ukuba lo rheme angazibhunxeka izihlangu.   
 
Urhunta uthabathe umrhaji wakhe wazithi qululu ngawo kuloo bhedi warhona 
kuba ebedinwe eyimfe kushiyeke nje ubumfene kuye.  Ulele ubuthongo 
obupholileyo kwibhedi etofotofo esahlukene namaqwakuqwaku awaqhelileyo. 
Ubuthongo obububo, elala engenaxhala, wabugqibela kwakweli khaya. 

  

 
 8.1.1 Umbhali uthetha ukuthini xa esithi "akazihluphanga ngokuba abe 

ekhulula izihlangu kuba kuzo akukho nasinye ebesisenomhluzi? 
 
(2) 

 
 8.1.2 Igama "urhunta" likunika umfanekiso ngqondweni womntu onjani? (2) 
 
 8.1.3 Chonga isifanekisozwi kumhlathi wokuqala uze uxele ukuba sinika 

ntsingiselo ni? 
 
(2) 

 
 8.1.4 Bhala ibinzana elithetha, "edinwe kakhulu". (1) 
 
 8.1.5 Ubumfene obu bukuye buthetha ukuba wayemhle okanye wayembi 

lo mfo. 
 
(1) 

 
 8.1.6 Ngubani lo rhunta kuthethwa ngaye apha? (1) 
 
 8.1.7 Chaza ukuba yintoni umrhaji? (1) 
 
 8.1.8 Wayekade elala enexhala lantoni? (2) 
 
 8.1.9 Kutheni elala engenaxhala nje ngoku? (2) 
 
 8.1.10 Umbhali usebenzise igama, 'etofotofo' ukunika umfanekiso-

ngqondweni webhedi … Khetha impendulo echanekileyo:  
 
A     ethambileyo 
B     endala 
C     enkulu 

 
 
 
 
 
(1) 

 8.1.11 Nika isizathu sokubanjwa kukarhunta eBhayi kunye nesigwebo 

awasifumanayo. 
 
(2) 

 
 8.1.12 Urhunta wabuya eBhayi kuba efuna ukuza kunceda unina.  Yinyani 

okanye ayiyonyani.  Xhasa impendulo yakho. 
 
(2) 

 
 8.1.13 Waphendula wathini urhunta xa ebuzwa ngunina ukuba ebesenza 

msebenzi mni eBhayi? 
 
(2) 

 
8.2 Funda esi sicatshulwa silandelayo uze uphendule imibuzo.   
 
 Ikhikhizela laseDangwana 

 
Ukuthi qudululu kwayo indod'enkulu, unyana wayo uFanabekho 
waphel'emehlweni kwangomhla womfihlo.  Umfo walifulathela ikhaya lakhe 
ngokunga ufunge ukuba akasoze abe nalwandiselwano nalo.  Wasishiya 
ngemva isikolo saseDangwana apho uyise wayesweleke ngengozi yemoto 
eyinqununu khona. 
 
Umhlolokazi ongunina ukhe wahlala ethembeni lokuzikhohlisa ngelithi unyana 
wakhe wolahleko unokuba umke nezihlobo zeli khaya ebezihlala 
eHlwahlwathi.  Unina akasukelanga phezulu ukukhangela le nkewu kuba 
engafuni ukuba atshuntuze esithubeni esazilele umyeni wakhe.  
Ziqengqelekile iinyanga ebambelele kwinto yokuba izizalwana zimgcinile 
umntwana ngeenjongo zokumkhotha amanxeba kwintlungu yokulahlekelwa 
nguyise.  Ukhe wathumela kwizihlobo ebuzisa ngonyana wakhe, koko 
akwabikho mkhondo. 

  

 
 8.2.1 Ngubani igama lendod'enkulu ekuthethwa ngayo apha? (1) 
 
 8.2.2 Kukuthini ukuthi qudululu ngokwalapha kwisicatshulwa?  

 
A     Kukufa  
B     Kukubaleka  
C     Kukulala 

 
 
 
 
(1) 

 
 8.2.3 Khetha ibinzana elithetha ukuba wanyamalala (2) 
 
 8.2.4 Wabulawa yintoni uyise? (1) 
 
 8.2.5 Ingaba umama wakhe waziva enjani emva kokumka konyana 

wakhe engaxelanga?  
 
(2) 

 
 8.2.6 Akunyamalala emva komngcwabo uFanabekho unina wacinga 

ukuba uye phi? 
 
(1) 

 
 8.2.7 Kukuthini ukutshuntuza? (2) 
 
 8.2.8 Yintoni umhlolokazi? (2) 
 
 8.2.9 Kukuthini ukukhotha amanxeba? (2) 

[35] 
 

AMANQAKU ECANDELO C:  35 

ICANDELO D:  ISIHOBE – VUKANI MADODA KUSILE 
 
Phendula nayiphi imibuzo emiBINI. 

  

 
UMBUZO 9 (UMBUZO OMFUTSHANE) 
 
Funda lo mbongo ungezantsi uze wandule ukuphendula imibuzo elandelayo. 

  

 
Zixolise – T Ndlazulwana 
 
1 
2 
3 
4 
5 
6 
7 
8 
 
9 
10 
11 
12 
13 
14 

Bunjalo obu bomi bumnandi-krakra, 
Obu bomi bumacala mabini okoxolo lomthi. 
Bakufik'unkene-nkene bukuqob'amadolo. 
Bakuvel'uthe-ethe bukulalisa ngophothe. 
Ndiswel'imilom'okukuxolisa kwintlung'engaphakathi. 
Ndiswel'izandla zokukusul'iinyembezi zomphefumlo. 
Ndiswel'amandl'okukukhombis'umend'onguwo. 
Ndiswel'isipho sokukwenz'uxol'ulibale. 
 
Izinto zalo mhlaba ngubhanga cim'okwerhangasi, 
Intlung'eziyidalayo phof'ayishiyi sigingqi nazilonda. 
Kuba kamb'okomhlaba kuyaguga. 
Kuba kamb'ezalaph'emhlabeni ziyabuna. 
Izint'ezininz'akakh'amandl'okuzinqanda. 
Iziphiw'ezininzi'akakho amandl'okuzigcina. 

 
9.1 Ngokwale mbongi, yintoni ebangela ukuba iziphiwo ezininzi zingagcinakali?  (2) 
 
9.2 Imbongi isebenzise amagama achaseneyo kumqolo wokuqala kwisitanza 

sokuqala.  Yintoni injongo yembongi ukukwenza oku?  
  

(2) 
 
9.3 Amagama asetyenziswe ngumbhali kwimiqolo yesi-3 nowesi-4 yesitanza 

sokuqala aphuhlisa ntoni ngezenzo zobomi? 
  

(2) 
 
9.4 Xela ukuba yinyaniso okanye bubuxoki obu:  "Obu bomi bumacala mabini 

okoxolo lomthi."  Xhasa impendulo yakho ngesivakalisi esiNYE. 
  

(2) 
 
9.5 Chaza le ntetho ngamazwi akho: "Ndiswel'imilom'okukuxolisa 

kwintlung'engaphakathi."   
  

(2) 
 
9.6 Kukuthini ukuswel'izandla?  (1) 
 
9.7 Ingaba umbhali uzama ukuphuhlisa ntoni ngofinyezo lwamagama kumqolo 

wesi-3 ukuya kowesi-6 kwisitanza sokuqala?  
  

(2) 
 
9.8 Uyavumelana okanye akuvumelani noluvo lokuba ezalapha emhlabeni izinto 

ziyabuna?  Xhasa impendulo yakho. 
  

(2) 
 
9.9 

 
Ubhalwe ngubani lo mbongo? 

  
(½) 

 
9.10 Lo mbongo yiSonethi.  Nika iimpawu zibe mBINI ezikungqinayo oku.   (2) 
   [17½] 
 

OKANYE   

UMBUZO 10 (UMBUZO OMFUTSHANE) 
 
Funda lo mbongo ungezantsi uze wandule ukuphendula imibuzo elandelayo. 

  

 
Umnt'onesidima – LT Manyase 
 

  

1 
2 
3 
4 
5 
6 
 
7 
8 
9 
10 
11 
12 
 
13 
14 
15 
16 
17 
18 
 
19 
20 
21 
22 
23 
24 

Ngubani n'ongasifuniy'isidima? 
Ngubani n'ochasene negam'elihle? 
Ngulow'unomlomo ongenasiziba, 
Ongakwaz'ukugcina negam'elinye. 
Ngulow'ungasabi mazwi andumbisa. 
Ngulowo untethw'ithand'ukuhlungisa 
 
Umnt'onesidim'akazityandi gila, 
Akaqhayisi ngazwi endimbaneni. 
Amazwi angaphucukang'uyawazila. 
Wotheth'intw'eyiy'esidlangalaleni. 
Wozol'azibulung'ancokole kuhle, 
Ahleke kodw'angahlek'ad'aphuthe. 
 
Ngumzili ziselo ngomhla wendibano. 
Ngulowo uziqwebel'umfaneleko. 
Low'uzinyamekelayo ngezambatho. 
Ngulow'uzindilayo ngemfaneleko. 
Ingcath'intw'engawoleliy'esiswini, 
Intw'engathand'ukunxib'ihlaz'esiqwini. 
 
Ngulowo ungahamb'ekruqul'abantu, 
Engen'ezindlwini zab'imihla yonke. 
Lowo akasenasidima kubantu. 
Abantu abasamlangazeleli bonke. 
Yena umntu makabathande abantu. 
Makancokole ke ngesonti kaloku. 

  

 
10.1 Hlobo luni lombongo olu?  Chonga impendulo echanekileyo kwezi 

zilandelayo. 
      
A      Umbongo mbaliso 
B      Umbongo oncomayo 
C      Umbongo oyisonethi   

  
 
 
 
 
(1) 

 
10.2 Chonga imibuzo buciko efumanekayo uze utsho ukuba iphuhlisa ntoni.  (3) 
 
10.3 Kumgca wesithathu kwisitanza sokuqala kusetyenziswe esi safobe, 

"Ngulow'unomlomo ongenasiziba", Xela udidi lwaso. 
  

(1) 
 
10.4 Imvano-siphelo yesitanza sokuqala ime ngolu hlobo:  Khetha impendulo 

echanekileyo: 
 
A      abcdef 
B      abcabc 
C      ababcc 

  
 
 
 
 
(½) 

10.5 Chaza okuthethwa sesi sivakalisi: Ngulowo untethw'ithand'ukuhlungisa.  (2) 
 
10.6 Uthini umongo walo mbongo?  (2) 
 
10.7 Ithini intsingiselo yesitanza sesi-2 kulo mbongo?  (2) 
 
10.8 Khetha umqolo kwisitanza sesi-3 obonisa ukuba umnt'onesidima akaseli 

yonke into le. 
  

(1) 
 
10.9 Ngokwalo mbongo, yintoni ebangela ukuba umntu aphelelwe sisidima kwaye 

angalangazelelwa nangabanye abantu? 
  

(2) 
 
10.10 Chonga umqolo kwisitanza sokugqibela othetha: "makathethe kakuhle 

nabantu." 
  

(1) 
 
10.11 Chaza iindlela zibe mBINI owakheke ngazo lo mbongo.  (2) 
   [17½] 
 

OKANYE   
 
UMBUZO 11 (UMBUZO OMFUTSHANE) 
 
Funda lo mbongo ungezantsi uze wandule ukuphendula imibuzo elandelayo. 

  

 
Inyaniso – N Mthintsilana 
 

  

1 
2 
3 
4 
5 
 
6 
7 
8 
9 
10 
 
11 
12 
13 
14 
15 
 
16 
17 
18 
 
19 
20 

Ngumathunga kwabanyembezi; 
Ngumakhi wesizwe. 
Ogcin'izizwe zibambene, 
Ogcin'izihlobo zibukana. 
Onayo unomkhokha. 
 
Ngumkhumezelo phezu kohlaza. 
Ngamathontsi phezu kotyani. 
Onayo makayinxibe nenceba; 
Onayo makasiph'ubuncwane; 
Siphuphum'isizwe luthando. 
 
Inkohlamntu nenkohla 
Onayo ukwanomzondo 
Kwiinkundla zokuzathuza 
Iqashiso liwa mva kuye, 
Kuba kaloku ngudiz'amahlebo 
 
Inkohlamntu nenkohla 
Onguye Uyamphakamisa; 
Kubabandezeli Uyamxhasa; 
 
Avelele njengeNtab'eZiyoni; 
Kub' uyidayiman'eluthulini. 

11.1 Chonga isimntwiso kwisitanza sokuqala utsho ukuba siphuhlisa ntoni?  (2) 
 
11.2 Imvanosiqalo ekwisitanza sokuqala yenze msebenzi mni kumbongo?  (2) 
 
11.3 Umqolo wesi-6 nowesi-7 unika ntsingiselo ni kwisitanza sesibini?  (2) 
 
11.4 Uphindaphindo olusetyenziswe kumqolo wesi-8 nowesi-9 lubonisa ntoni?  (2) 
 
11.5 Xela udidi lwesafobe nentsingiselo yaso umbhali alusebenzisileyo kumqolo 

we-10, "Siphuphum'isizwe luthando". 
  

(2) 
 
11.6 Cacisa okuthethwa ngumqolo we-12, "Onayo ukwanomzondo".  (2) 
 
11.7 Matanisa uKHOLAM A noKHOLAM B ubhale kuphela inombolo nonobumba.   
 

 IKHOLAM A IKHOLAM B  
 11.7.1 

 
11.7.2 
 
 
11.7.3 

Inkohlamntu nenkohla 
 
Kuba kaloku 
ngudizamahlebo 
 
Avelele 
njengeNtabeZiyoni 

A

B

C

D

uxela izinto ezifihlwayo 
 
izinto ezixake abantu nezixake 
jikelele 
 
ubumnandi bokuxoka 
 
avelele abe semboniselweni 

 

 (3 x 1)  (3) 
 
11.8 Ucinga ukuba kutheni kusithiwa umntu onenyaniso yidayimani eluthulini?  (2) 
 
11.9 Nika udidi lwalo mbongo. Khetha kwezi zilandelayo: 

     
A      Umbongo sikhalazo 
B      Umbongo ndumasiso 
C      Umbongo nkcazo 

  
 
 
 
(½) 

   [17½] 
 

OKANYE   

UMBUZO 12   
 
Funda lo mbongo uze wandule ukuphendula imibuzo engezantsi.   
 

Intombi yam – MM Swartbooi 
 
1 
2 
3 
4 
 
5 
6 
7 
8 
 
9 
10 
11 
12 
 
13 
14 
15 
16 
 
17 
18 
19 
20 
 
21 
22 
23 
24 

Ndinantomb'intle kunene 
Ndinantomb'endiyizalayo 
Ndivela kuyo incume 
Umafungwashe wam. 
 
"Le ntombi igodukile" 
Amehl'abantu becacisa. 
Le ntomb'igodukile, 
Imilenz'abantu bekhangele. 
 
Nyakandini ndiyabulela 
Ngawe kaloku ndazibula 
Ndivela kuyo incume 
Umafungwashe wam. 
 
Kodw'amandla ndinawo 
Yofund'intomb'am 
Kodw'uThix'encedile! 
Umafungwashe wam 
 
Inene ntomb'unyaniseke 
Olu hambo lolunzima 
Lufun'inzondelel'gqibeleleyo 
Ngekamva lobomi kulo mhlaba. 
 
Abe yintoni bethu? 
Izikisingqond`icinga. 
"Ubongikazi bona?" 
Umafungwashe wam 

 
12.1 Kutheni umbhali esebenzise uphindaphindo kumgca wokuqala nowesibini?  (1) 
 
12.2 Ucinga ukuba ludalwa yintoni uncumo kule ntombi akuvela umbhali?  (2) 
 
12.3 Ibinzana elibhalwe ngqindilili eliphindaphindiweyo kumbongo "Umafungwashe 

wam" linika ntsingiselo ni? 
  

(2) 
 
12.4 Kumqolo wesi 2, kwisitanza sesi 6, umbhali uthi "ndabon' impilo nakum".  

Athetha ukuthini la mazwi? 
  

(2) 
 
12.5 Ngokuphindaphinda umqolo othi, "Ndivela kuyo incume" imbongi iphuhlisa 

ntoni? 
  

(2) 

12.6 Yintoni le umbhali acela ukuba uThixo amncedise kuyo?  (1) 

 
12.7 Ukuthembela kuThixo kwalatha ntoni ngokwenkolo yalo mbhali?  Khetha 

kwezi mpendulo zilandelayo. 
 

A      UbuKrestu 
B      Ubusathana 
C      Ubuhedeni 

  
 
 
 
 
(½) 
 

12.8 Nika izinto zibe mBINI ekumele zenziwe yintombi yombhali ukuze ibe 
nekamva eliqaqambileyo kwaye iluphumelele nohambo lobomi. 

  
(2) 

 
12.9 Caphula imibuzo buciko esetyenziswe ngumbhali kwisitanza sokugqibela uze 

uchaze isizathu sokuba umbhali asebenzise imibuzo buciko. 
  

(3) 
 
12.10 Ingaba ithini imfundiso yalo mbongo?  (2) 
   [17½] 
 
                                                                             AMANQAKU ECANDELO D:  35 

AMANQAKU EWONKE:  70 
 
 


